
Макалада темперамент түшүнүгүнүн сүйлөшүү ишмер-

дигинде да кызматы, мүнөздүн калыптанышында да айлана-

чөйрөнүн, ден соолуктун, социалдык абалдын таасири бар 

экендиги жөнүндө сөз болду. Темпераментине жараша 

диалогго катыша алат, жооп берет, кабыл алат. Каарман-

дардын образы аркылуу алардын кулк-мүнөзүн, дүйнө тааны-

мын, ой жүгүртүүсүн, коомго карата мамилесин, адамдык 

ордун, абийирин, ыйманын, маданиятын, келечекке болгон ум-

тулууларын, кызыкчылыктарын, психологиялык өзгөчөлүктө-

рүн  аңдап биле тургандыгыбыз көркөм тексттеги диалог-

дордун мисалында берилди. Мисалга улуу жазуучулар Чыңгыз 

Айтматов жана Төлөгөн Касымбековдордун чыгармаларынан 

диалогдор алынып талданды. Окумуштуулар К.Миңбаев, 

Т.Маразыков, Т.Аширбаев, С.Кырвелинин пикирлери эске 

алынды. 

диги. 

В статье рассматривается роль понятия темперамен-

та в разговорной деятельности, влияние окружающей среды, 

здоровья и социального статуса на формирование характера. 

В зависимости от темперамента человек участвует в диа-

логе, отвечает и принимает. То, что мы можем понять через 

образы пресонажей, их характера, мировозрения, мышления, 

отношения к обществу, человеческого места, совести, веры, 

культуры, стремление к будущему, интересы, 

психологические особенности даются на примере диалогов  

художественного текста. Проанализированы образцовые 

диалоги из произведений великих писателей Чингиза 

Айтматова и Тологона Касымбекова. Учтены мнения 

К.Минбаева, Т.Маразыкова, Т.Аширбаева и С.Кырвели. 

Ключевые слова: характер, темперамент, образ, миро-

возрение, диалог, художественный мир, психологическое сос-

тояние, словесная деятельность. 

The article dealt with the influence of the environment, 

health, and social status on the formation of temperament, both in 

conversational activities and in the formation of character. 

Depending on the temperament, it can participate in a dialogue, 

respond, or accept. Using the example of dialogues in a literary 

text, it was shown that through the images of the characters, we 

learn their character, worldview, worldview, attitude to society, 

human place, conscience, morality, culture, aspirations for the 

future, interests, psychological characteristics. Examples of the 

great writers Ch. Aitmatov and T. Kasymbekov. Scientists K. 

Minbaev, T. Marazikov, T. Ashirbaev, S. Cromwell's opinions were 

taken into account. 

Key words: character, temperament, image, worldview, dia-

logue, artistic world, psychological state, speech activity. 

Турмушта өз ара мамилешүүнүн негизинде бай-

ланыш-катнаш түзүлөт. Анын натыйжасында ар түр-

дүү суроолор берилип, жооптор алынат. Суроо-

жооптон улам ар кандай психологиялык кырдаалдар 

жаралат да окуялар, фактылар, сүйлөшүүлөр адамды 

белгилүү иш-аракеттерге багыттайт же андан 

качырат. Түзүлгөн психологиялык шарт, кырдаалдар 

адамдардын ортосундагы диалогдун негизинде ишке 

ашат. Психология илиминде темперамент деген 

түшүнүк бар. «Темперамент ар бир жеке адамдын 

жалпы мүнөздөмөсү болуу менен нерв 

системасынын да эң негизги мүнөздөмөсүнө айланат. 

Нерв системасы индивиддин бардык иш-аракетине 

өз мөөрүн басат» - деп белгилейт И.П.Павлов.  

Демек, темперамент эмоцияга, ойлоого, элестетүүгө, 

кеп ыргагына ж.б. өз таасирин тийгизет. 

Адамдардын активдүүлүгүн, жүрүм-турумун, 

реакциясын ж.б. билдирүүчү өзгөчөлүк. Сүйлөө 

ишмердигинде темперамент түшүнүгүнүн тиешеси 

бар экендигин белгиледик. Гиппократ жана анын 

окуучулары темпераменттин төрт түрүн бөлүп 

карашкан: сангвиник, флегматик, холерик, меланхо-

лик. Демек, адамдарда мына ушул өзгөчөлүктөрүнө 

жараша кеп ишмердигине катыша алат, жооп берет, 

кабыл алат. «В.С. Мерлин темпераменттин төмөнкү-

дөй психикалык касиеттерин белгилеген: 

1. Сензитивдүүлүгү (психиканын сезгичтиги). 

Бул адамда кандайдыр бир психикалык реакциянын 

пайда болушун шарттаган тыштан таасир этүүчү эң 

кичине күч, психиканын ылдамдыгы. 

2. Реактивдүүлүк. Бирдей күчкө ээ болгон тыш-

кы жана ички дүүлүктүргүчтөргө адамдын кандай 

эмоционалдык күч менен жооп бере тургандыгын 

билдирет. 

3. Реакциянын темпи. Бул ар кандай кырдаалда-

гы адамдын психикалык процесстеринин кыймылы-

нын ылдамдыгын, кеп-темпин, акылынын тездигин, 

тапкычтуулугун түшүндүрөт. 

4. Активдүүлүк» [4].  

Мындан сырткары адамдардын пикир алышуу-

сунда мүнөз өзгөчө мааниге ээ. Анткени, мүнөзгө 

жараша мамиле түзүлөт, пикир алышуу жүрөт. Мү-

нөзүнө жараша этияттык мамиле кылуу, же теске-

рисинче, үстөмдүк кылуу ж.б. «Мүнөз – личносттун 

туруктуу, бекем касиети, мүнөз муундан-муунга, 

тукумдан-тукумга мураска өтпөйт, адамды курчап 

турган чөйрөнүн таасиринде өзгөрүп турат. Ал айла-

на-чөйрөнүн таасиринде өзгөрүп турат. Айлана-чөй-

рөнүн таасиринде калыптанат, түзүлөт, мүнөздүн 

калыптанышында чөйрөнүн таасиринин ролу чоң» 

[5]. Демек, мүнөзгө айлана-чөйрө таасир этет, анын 

негизинде өзгөрүшү, тарбияланышы мүмкүн. 

Ошондой эле ден соолуктун да мүнөзгө таасири бар. 

Көркөм чыгармалардагы Момундун, Орозкулдун, 

Абил бийдин, Сабитжандын, Качыкенин ж.б. 

мүнөздөрүн мисалга алсак болот. 

Психология илиминде диалог жана монологдун 

психологиялык ал-абалы да иликтөөгө алынып, ка-
ралган. Бул боюнча төмөндөгү пикирди мисалга кел-
тиребиз. «Кептин эң жөнөкөй жана карым-катнашта 
кеңири колдонулган курал – диалог. Диалогдук кеп 
дайыма кепти реплика, какшык ж.б. сыяктуу маанай 
айрым фразалардын кайталанышы, кошумчалоо, тү-

шүндүрүү ж.б. ыкмалар менен коштолот. Мындай 
маанилерди терең аңдоо коммуникаторлордун орто-
сундагы өз ара түшүнүшүүгө байланыштуу. 
Диалогдо адамдын эмоциялык сезими чоң мааниге 
ээ. Ошондуктан таң калууда, сүйүнүүдө, 
ачууланууда сөздүн мааниси, сүйлөмдүн 

интонациясы өзгөрүп, репециентке берилүүчү 
информация башкача кабыл алынып, бузулуп да 
калышы ыктымал» [4, 61-бет]. 

Көркөм тексттерде түзүлгөн диалогдордо каар-

мандарга психологиялык анализ берилет, алардын 

жан-дүйнөсү, туюму, сезимдери, эмоциясы, эрки, мү-

нөзү, темпераменти берилет. Мисалы: Айтматовдун 

«Ак кеме» повестинде Момундун образы автор тара-

бынан төмөндөгүдөй болуп сүрөттөлөт: «Момун чал 

момун дегенчелик адам. Бу аймакта аны билбеген,  

же ал билбеген жан жок. Эл аны элпек Момун деп 

атап алган. Улуу дебей, кичүү дебей, өз дебей, жат 

дебей көрүнгөнгө жапырылып салам берип, жумша-

ган иштен моюн толгобой көздү карап турат, өмү-

рүндө оозунан «жок» деген сөз чыкпай, качан 

болсун, кимге болсун «куп» деп жүгүрүп кызмат 

кылып келатат. Эгер алтын деген күзүндө 

сапырылган сары жалбырак болсо баасы кетер беле, 

анын сыңары Момундун ак көңүлдүгүн баалаган эч 

ким жок. Өзү курдуу карылар жеткен сый-урматка 

жетпеди. Аны санга кошуп, көзгө илип, ооздун жели 

менен болсо да барктап коюш эч кимдин оюна 

келбейт» [1, 26-бет]. Чыгармада берилген сүрөттөөдө 

Момундун мүнөзү элпек адам катары берилет. Бирок 

ошол адамдын адамгерчилигин, момундугун, элпек-

тигин, жөнөкөйлүгүн баалаган адам болгон жок. Тес-

керисинче, аны той-аштагы кызматтын баарына 

жумшап, аксакал адам катары төрдөн орун беришкен 

жок.  

– Өх, жаным, өлүп кетебизби, Элпек аке бар 

эмеспи, ошо бүтүрөр, байыс алалычы. Деги Элпек 

аке болбосо биз эмне кылмакпыз, - деп буйтка жерге 

отура калып, ушак-айың сөзгө [1, 26-б.]. Демек, 

Момун элпек өз ордун билбейт. Ал өзүнүн жашын, 

улуулугун сыйлаганды билбейт. Келиндерге кол бала 

болуп, кемегенин боюнда кызмат кылганына 

арданбайт. Кары каадасын күтүүнү да билбейт. 

Ошондуктан аны кудайдын бир момуну, апенди 

чалыш киши деп басмырлап алышкан. Мүнөздүн 

калыптанышындагы чөйрөнүн таасири чоң 

экендигин Момундун образы тастыктайт. 

Т.Касымбековдун «Сынган кылыч» романын-

дагы Шералинин мүнөзүнүн маңыроолугу, боштугу 

төмөндөгү диалогдо берилген. Берилген диалог 

аркылуу автор каармандардын жекече мүнөзүн, аң-

сезимин, адамдык парасатын көрсөтө алат. Шерали 

өзүнүн оюн кеңири айтып, талаша ала турган 

деңгээлде тарбияланган эмес. Ал ар кимдин малын 

багып жүрүп, эл башкара ала турган дараметке 

жетишкен эмес, анын да мүнөзүнүн калыптанышына 

чөйрөсү таасир эткен. Ар ким жумшап, жер көз 

болуп чоңойгон.  

– Кокуй, өлүгүңдү көрөйүн жарым эс... Чын 

отурасыңбы сен? Анын күнөөсү Таласта куучуюп 

жылкы айдап жүргөн жериңден апкелгени! Эмне эле 

эшигин тостуруп күңкүлдөшүп калды десе булар... 

Кокуй, кокуй... Эгер бүгүн Нүзүптүн башы кетсе, 

эртең сеники кетет. Ушуну билбейсиңби, кокуй, жа-

рым эс?! Сен ошону менен кишисиң! Ой, сен ошону 

менен кишисиң, кокуй!.. 

Шерали соолуга түштү. Ал ошол замат Шады 

ынактын акыркы сөзүн, кебетесин көз алдына кел-

тирди. Жүрөгү атып кетти. Эмне кылат? Кандай кы-

лат? Шералинин акылына эчтеме кирбей башы кең-

гиреди. Кайсыл жагына бой урса да алды жар эле. 

Төшөгүнө кайра шалдырап жыгылды. 

Эми мине кыл дейсиң мени?.. - деди эрки бош 

Шерали шөмтүрөп, кирпигин араң кыбыратып [2, 

128-б.). 

Т.Аширбаевдин «Кыргыз тилинин стилистика-

сы» эмгегинде психологиялык пауза деген термин 

берилген. Көркөм чыгарманын каарманынын ар түр-

дүү психологиялык ал-абалын берүүдө керектел-

гендигин түшүндүрөт. Диалогдук кепте суроо, илеп 

белгилери жана көп чекит аркылуу да берилип, 

сүйлөөчүнүн учурдагы психологиялык абалы таамай 

бериле тургандыгын белгилеген. Жогоруда мисалга 

алынган текстте Жаркынайым менен Шералинин 

психологиялык абалы да илеп, суроо, көп чекиттер 

аркылуу берилип, абалы таамай туюндурулуп жатат. 

Ал өз алдынча маселе чечпеген, жетелеме экендигин 

«жарым эс» деген Жаркынайымдын сөзү далилдеп 

турат. Куучуюп жылкы айдап жүргөн, шөмтүрөп, 

кирпигин араң кыбыратып деген этиш сөздөрү менен  

маңыроо, баамы анча-мынчага жете бербеген, жарым 

эс Шералинин образы ачык туюндурулду. Шералиге 

караганда аялы Жаркынайымдын акылы тунук экен-

дигин автор «Эгер бүгүн Нүзүптүн башы кетсе, 

эртең сеники кетет»  деген бир сүйлөм менен берген.  

Ч.Айтматовдун «Кыямат» романындагы каар-

мандардын ичинен Бостон менен Базарбайдын обра-

зы өзгөчө берилген. Экөөнүн ортосундагы диалогдор 

автор тарабынан курч түзүлгөн. Каармандардын сүй-

лөгөн сөздөрү аркылуу биз алардын адамдык деңгээ-

лин, көркөм дүйнөсүн, дүйнө таанымын, мүнөзүн, 

темпераментин байкайбыз. Чыгармадан Бостонго Ба-

зарбайдын жек көрүүсү, ич күйдүсү күчтүүрөөк 

экендигин билебиз. Себеби, ал Бостондун алдында 

күч жагынан да, аброй жагынан да бир топ эле алсыз. 

Ошондой эле Базарбайдын мүнөзүнүн терстиги, 

ачуусунун чукулдугу, кежирлиги, кыскасын 

айтканда, адамдык терс сапаттардын Бостонго 

караганда Базарбайда көп экендигин байкайбыз. 

– Эмне? - деди ал Бостонго, желкесин кашый 

берип, Бостондун каны күйүп, чычаладай капкара 

болуп чыккан иреңине үңүлө тигилди. 

– Эмне келдиң? Эмне минтип карайсың мени? – 

Бир жамандыкты жүрөгү сезип, карбаластай түштү. – 

Баягы бөлтүрүктөрбү дагы? Кыларга ишиң жокпу, 

ошондон башка? Жазып бер дешти, жазып бердим. 

– Урдум мен сенин жазганыңды, - деди Бостон, 

үнү катаал чыкты, тиктегени ок жеген карышкырды-

кындай оор эле. – Аны териштире турган убакыт 

жок. Менин сага айтарым башка: сен бу дүйнөдө жа-

шоого татыктуу эмессиң, ошон үчүн тагыдырыңды 

өз колум менен чечкени келдим [1, 400-бет]. 

Берилген диалогдо экөөнүн ортосундагы конфликт, 

психологиялык чыңалуу жеткен чегине жетип, 

Базарбайдын өлүмү менен аяктады. Берилген диалог 

мүнөздүн калыптанышындагы ден соолуктун маани-

си да чоң экендигин айгинелейт. Себеби автор тара-

бынан Базарбайга караганда Бостондун ден соолугу-

нун мыктылыгы, алдуулугу, күчтүүлүгү баса белги-

ленген. 

Каармандардын образы аркылуу алардын кулк-

мүнөзүн, дүйнө таанымын, ой жүгүртүүсүн, коомго 

карата мамилесин, адамдык ордун, абийирин, ыйма-

нын, маданиятын, келечекке болгон умтулууларын, 

кызыкчылыктарын, психологиялык өзгөчөлүктөрүн  

аңдап билебиз. Чыныгы турмуш менен салыштыра-

быз. Ал эми түрк окумуштуусу Сафа Кырвели Айт-

матовдун каармандары аркылуу этномаданият деген 

маселени караган.  

«Түрк дүйнөсүнүн улуу ойчул жазуучусу 

Чыңгыз Айтматов өзү жараткан Орозкул, Сабитжан 

жана башка этномаданиятты бузган, талкалаган каар-

мандар аркылуу этномаданий деформацияны окур-

манга туюндуруп, этномаданий деформация 

жараткан адамдарга окшобош керек экендигине 

элдин назарын бурган. Ошондой эле Момун, Эдигей 

жана башка өңдүү этномаданиятты сактаган же 

сактаганга арекет кылган каармандар аркылуу болсо 

алар сыяктуу болуш керек экендигин баса 

белгилеген. Айтматов өзүнүн эмгектеринде түрдүү 

образдар, терең философиялык символдор аркылуу 

чагылдырылган адабий чы-гармалары аркылуу 

дүйнөлүк окурмандын баары этномаданиятты 

сакташ керек экендигине үгүттөгөн. Өзүнүн 

чыгармаларында жалпылап айтканда дүйнөлүк  

окурманга сабак берген Айтматовду, дүйнөлүк 

адабиятта этномаданияттын сакталышына көңүл 

бурган чоң жазуучу катары кабыл алсак жаңылбай-

быз» [6, 4-б.]. Демек, улуттук маданият да каарман-

дардын мүнөзүнүн калыптанышына таасирин тий-

гизет.  

Көркөм адабий чыгармалар, негизинен, 

адамдын дүйнөсүн чагылдырат. Ошондуктан кандай 

гана көркөм чыгарма болбосун, анда адамдын 

тагдыры, кайгысы, кубанычы, мүнөзү көркөм 

туюндурулат [3, 160-б.].  Чындыгында чыгармаларда 

бүтүндөй бир көркөм дүйнө жашайт. Окурмандарга 

эстетикалык ырахат тартуулайт, жан дүйнөсүн 

байытат, тарбиялайт, дүйнөгө болгон көз карашын 

калыптандырат, ак-караны таанытат, т.а. инсан 

кылып калыптандырат. 

Адабияттар: 

1. Айтматов Ч.Т., Чыгармаларынын томдугу. - Б., 2009.  

2. Касымбеков Т., 2-китеп. - Б., 2012.  

3. Маразыков Т.С., Көркөм текст: иликтөө жана окутуу масе-

лелери. - Б., 2020. 

4. Миңбаев К., Адам психологиясы. - Ош, 2000. 

5. Миңбаев К., Закиров А. Психология. - Ош, 2010.  

6. Сафа Кырвели, Ч.Айтматовдун чыгармаларында кыргыз 

этномаданиятынын деформацияланышы жана транс-

формацияланышы. - Б., 2017. 

7. Камбаралиева У.Ж., Расулова М.М. Диалогическое един-

ство в художественном тексте. Наука, новые технологии и 

инновации Кыргызстана. 2017. №. 10. C. 218-221. 

8. Токтосунова А.М. Диалогдун коммуникативдик-семанти-

калык өзгөчөлүктөрү. Наука, новые технологии и иннова-

ции Кыргызстана. 2015. №. 2. C. 288-289. 



 

  

   

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА, № 5, 2021 

  

220 

 

 

 

 

DOI:10.26104/NNTIK.2019.45.557 

9. Камбаралиева У.Ж., Расулова М.М. Оценочная функция 

диалога в художественном тексте (лингвистический ана-

лиз). Известия ВУЗов Кыргызстана. 2017. №.10. C. 188-

191. 

 
______________________________________


